
ᓄᓇᕕᒻᒥᐅᑦ ᐱᔭᕇᕈᓯᕐᑕᐅᔪᑦ ᒪᑭᐊᓪ ᐃᓕᓐᓂᐊᕕᕐᔪᐊᒥᑦ  

 
 
ᑰᑦᔪᐊᒥᑦ, ᐅᒃᑑᐸ 31, 2019 - ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᑉᐳᑦ ᐊᓃᑕ ᑯᐊᑕᒥᒃ, 
ᐱᔭᕇᕈᓯᕐᑕᐅᕋᑖᓚᐅᕐᑐᒥᒃ ᒪᑭᐊᓪ ᐃᓕᓐᓂᐊᕕᕐᔪᐊᒥᑦ. ᐊᓃᑕ ᐃᓗᓯᓕᕆᕕᓐᓂ ᐊᐅᓚᑦᓯᔨᐅᒍᓐᓇᐅᑎᑖᕐᑐᕕᓂᖅ, 
ᐃᓕᓴᕋᑦᓴᐅᑎᑕᐅᔪᒧᑦ ᓄᓇᓕᓕᒫᓂ ᐱᓇᓱᑦᑎᑖᕐᐸᓕᐅᓂᕐᒧᑦ ᐊᓪᓚᕕᒻᒥᑦ ᓄᓇᕕᒻᒥ ᐃᓗᓯᓕᕆᓂᕐᒧᑦ 
ᑲᑎᒪᔨᒃᑯᑎᒍᑦ ᐊᒻᒪᓗ ᒪᑭᐊᓪ ᐃᓕᓐᓂᐊᕕᕐᔪᐊᖓᑎᒍᑦ. ᓯᑕᒪᐅᔪᕐᑑᒍᑎᐅᓕᕐᑐᖅ ᐃᓅᑦᓱᓂ ᐱᔭᕇᕐᓱᓂ 
ᑖᑦᓱᒥᖓ ᐃᓕᓴᕋᑦᓴᒥᒃ ᐊᒥᓱᓂᓪᓗ ᐃᓕᓴᕐᑐᖃᕐᒥᓱᓂ ᑕᒪᑐᒥᖓ. ᐊᓃᑕ ᐊᐅᓚᓯᑦᔨᐅᓕᕐᑐᖅ 
ᖃᓄᐃᖕᖏᓯᐊᕐᓂᒨᓕᖓᔪᑦ ᐱᓇᓱᐊᕐᑕᐅᓂᖓᓂᒃ ᐅᖓᕙᒥ ᑐᓚᑦᑕᕕᒻᒥ ᐋᓐᓂᐊᕕᒻᒥ, 
ᐊᑕᐅᑦᓯᑰᕐᑎᓯᔨᐅᓯᒪᒻᒥᓱᓂ ᐱᐊᕃᑦ ᐃᑦᓯᒎᓐᓂᓗᑦᑕᐅᑌᓕᒍᑎᑦᓴᖏᑦᑕ ᐱᓇᓱᐊᕐᑕᐅᓂᖓᓂᒃ ᓇᐅᓕᒫᑦ 
ᖃᓄᐃᖕᖏᓯᐊᕆᐊᖃᕐᓂᖓᓄᑦ ᐊᓪᓚᕕᒻᒥ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ. ᑕᒪᑐᒥᖓ ᐃᓕᓴᕐᓱᓂ 
ᐅᐱᒍᓲᓯᕐᑕᐅᒍᑎᖃᓛᕐᒥᔪᖅ Chan-Yip Award -ᓚᔭᐅᔪᒥᒃ ᐅᓄᕐᓂᐹᓄᑦ ᑎᑭᐅᑎᖃᑦᑕᓂᕐᒪᑕ 
ᑭᑎᑦᔪᑎᑖᕈᑎᖏᑦ ᐃᓕᓴᕐᑕᒥᓄᑦ, ᐊᓃᑕ ᐅᖃᕐᑐᕕᓂᖅ ᐃᒫᒃ: "ᒥᑭᓪᓕᑎᕐᐳᖓ ᐅᐱᒍᓱᑦᓱᖓᓗ 
ᐱᓇᓱᖃᑎᖃᕆᐊᒥᒃ ᓄᓇᕕᒻᒥᐅᓂᒃ ᐱᓇᓱᒍᑦᔨᒋᐊᒥᓪᓗ ᓄᓇᕕᒻᒥᐅᓂᒃ. ᐅᐱᒍᓱᑉᐳᖓ ᐱᕕᑦᓴᖃᕐᑎᑕᐅᓯᒪᒐᒪ 
ᓇᓗᓀᕐᑕᐅᒍᑎᒥᒃ ᒪᑭᐊᓪ ᐃᓕᓐᓂᐊᕕᕐᔪᐊᖓᓂᑦ. ᓇᑯᕐᒦᐸᒃᑲ ᐃᓚᒃᑲ, ᐃᓚᓐᓈᑲ, ᐃᓕᓴᖃᑎᒃᑲ, ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ, ᐅᖓᕙᒥ ᑐᓚᑦᑕᕕᒻᒥᒃ ᐋᓐᓂᐊᕕᒻᒥᒃ, ᐊᒻᒪᓗ ᒪᑭᐊᓪ ᐃᓕᓐᓂᐊᕕᕐᔪᐊᒥᒃ 
ᑫᓪᓚᑐᐃᔨᒋᖃᑦᑕᓚᐅᔪᒐᒃᑭᑦ, ᐃᑲᔪᕐᑎᒋᑦᓱᒋᓪᓗ ᓯᕗᓂᑦᓴᕆᒍᒪᓯᒪᔭᕐᓂᒃ ᐱᒐᓱᐊᕐᑎᓗᖓ."        
  
ᐃᓕᓴᖃᑦᑕᓛᕈᒪᔪᓄᑦ ᐱᔭᕇᕋᓱᐊᓕᕐᑐᓄᓪᓘᓃᑦ ᑫᓪᓚᑐᐃᓂᖃᑦᓯᐊᓚᐅᔪᕗᖅ, ᑐᑭᒧᐊᑦᑎᓯᔨ ᓄᓇᓕᓕᒫᓂ 
ᐱᓇᓱᑦᑎᑖᕐᐸᓕᐊᓂᕐᒧᑦ ᐊᓪᓚᕕᒻᒥᒃ, ᔫᐱ ᑕᕐᕿᐊᐱᒃ ᐅᖃᐅᕐᓱᓂ ᐃᒫᒃ: "ᐅᐱᒍᓱᓪᓚᕆᑉᐳᒍᑦ ᐱᓇᓱᑦᑎᑕ 
ᓇᓪᓕᐊ ᐱᔭᕇᕈᓯᕐᑕᐅᑐᐊᕐᒪᑦ ᐃᓕᓴᕐᑕᒥᓄᑦ. ᐱᔭᖃᕈᓐᓇᓯᕙᑦᑐᑦ ᐅᓪᓗᑕᒫᑦ ᑐᕌᒐᓱᐊᕐᐸᑕᑦᑎᓂᒃ. ᓄᓇᓕᓕᒫᓂ 
ᐱᓇᓱᑦᑎᑖᕐᐸᓕᐊᓂᕐᒧᑦ ᐊᓪᓚᕕᒻᒥ ᐱᓇᓱᐊᒻᒪᕆᐅᑎᖃᕐᐸᑐᒍᑦ ᑲᔪᓯᑎᑦᓯᒐᓱᐊᕐᓂᑯᑦ 
ᖃᕝᕙᕆᐊᕈᑎᑖᕈᑎᑦᓴᐅᒍᓐᓇᑐᓂᒃ ᐃᓕᓴᕋᑦᓴᓂᒃ ᐃᓄᓐᓄᑦ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ 
ᐱᒍᑦᔨᐅᑎᓅᓕᖓᔪᓂᒃ ᓄᓇᕕᒻᒦᓗᑎᒃ ᐱᔭᕇᕋᓱᐊᕈᓐᓇᑕᖏᓐᓂᒃ ᐱᓇᓱᓪᓗᑎᓪᓗ." 
ᐃᓄᐃᑦ ᐊᐅᓚᑦᓯᔨᐅᒋᐅᕐᓴᓂᕐᒥᒃ ᐱᒋᐅᕐᓴᔭᐅᓂᖓ ᖃᕝᕙᕆᐊᕈᑎᑖᕋᓱᐊᕈᑕᐅᓲᖅ 30-ᓂᒃ ᐊᕐᕌᒍᒥ ᓯᑕᒪᕕᑦᓱᑎᒃ 
ᐃᓕᓴᖃᑦᑕᓱᑎᒃ ᐱᒋᐅᕐᓴᑎᑦᓯᒍᑎᐅᑦᓱᓂ ᑕᒐᑕᒐ ᐊᐅᓚᑦᓯᔨᐅᓂᕐᒦᑐᓂᒃ ᐃᓄᓐᓂᒃ ᐊᐅᓚᑦᓯᔨᑦᓴᓂᓪᓗ 
ᑐᑭᑖᕆᔨᐅᕙᓚᖓᔪᓂᓪᓗ ᓄᓇᕕᒻᒥ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᓇᓱᖃᑎᒌᕝᕕᐅᔪᓂ. ᐃᓕᓴᕐᑐᑦ 
ᐃᓱᒪᒋᓕᐅᑎᔭᐅᓯᒪᑦᓯᐊᑐᑦ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᒍᑦᔨᐅᑎᓂᒃ ᐱᓇᓱᑦᑎᐅᓂᕐᒧᑦ 
ᐅᐸᓘᒪᑦᓱᑎᓘᕐᒪᑕ. ᐃᓕᓴᕆᐊᖃᓲᑦ ᐱᔭᕆᐊᑐᔪᑲᓪᓚᓂᒃ ᐱᓇᓱᐊᕈᓯᓕᒫᑐᐃᓐᓇᒥ ᐱᓇᓱᒐᕐᒥᓂᒃ 
ᕿᒣᓯᒪᒋᐊᖃᓲᒍᒐᒥᒃ ᐳᕕᕐᓂᑐᒥ ᐃᓕᓴᕐᐸᓱᑎᒃ ᑰᑦᔪᐊᒦᓐᓂᐊᓕᕐᒥᒐᒥᒃ. ᐃᓕᓴᕐᓱᑎᒃ ᑐᓴᐅᒪᖃᑦᑕᐅᑎᒍᑎᑦᓴᓂᒃ, 
ᐱᓐᓀᓗᑕᐅᔪᓂᒃ ᐋᕐᕿᓱᐃᒍᓐᓇᓂᕐᒥᒃ, ᐊᐅᓚᑦᓯᒍᓯᕐᓂᒃ ᐊᓯᒋᐊᓪᓚᖏᓐᓂᓗ, ᐅᓪᓗᑕᒫᑦ ᐊᐅᓚᑦᓯᒍᓯᕐᓅᓕᖓᔪᓂᒃ 
ᐱᒍᑦᔨᐅᑎᓂᒃ, ᐃᓱᒪᒋᓕᐅᑎᑦᓯᐊᓱᒋᑦ ᐃᓅᖃᑎᒌᓅᓕᖓᔪᑦ ᓈᒻᒪᓈᕐᓯᒪᑦᓯᐊᕆᐊᖃᕐᓂᒨᓕᖓᔪᓪᓗ. ᐃᓕᓴᕋᑦᓴᖅ 
ᐃᓂᓪᓚᖓᐅᓯᓕᐅᕐᑕᐅᓯᒪᔪᖅ ᐱᓇᓱᑦᑏᑦ ᐱᓇᓱᓕᓂᖏᑦ ᓄᓇᓕᑐᙯᑦ ᓄᓇᓕᖏᓐᓂ ᐃᓱᒪᒋᑦᓱᒋᑦ; 
ᐃᓕᓴᕋᑦᓴᑕᖃᕐᑎᓗᒍ ᑕᕐᕋᒥ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᒍᑦᔨᐅᑎᑎᒍᑦ ᐊᑑᑎᔭᐅᑐᐃᓐᓇᕆᐊᖃᓲᓂᒃ 
ᐃᓕᓭᔩᓄᓪᓗ ᐃᓕᓴᕐᑕᐅᕙᑦᓱᑎᒃ ᓄᓇᕕᒻᒥᐅᓅᓕᖓᔪᓂᒃ. ᐊᓪᓚᖃᑦᑕᓂᒃᑯᑦ ᐊᑐᐊᕐᓯᖃᑦᑕᓂᒃᑯᓗ 
ᐱᒋᐅᕐᓴᖃᑦᑕᓂᒃᑯᓗ ᕿᒥᕐᕈᕈᓐᓇᓯᖃᑦᑕᓱᑎᒃ ᐱᓐᓀᓗᑕᐅᔪᓂᒃ ᓇᓗᓀᕐᓯᖃᑦᑕᕈᓐᓇᓱᑎᓪᓗ 
ᐋᕐᕿᓱᐃᒍᑎᑦᓴᐅᒍᓐᓇᑐᓂᒃ. ᐃᓕᓴᕋᑦᓴᖅ ᑐᕌᖓᑎᑕᐅᔪᖅ ᓄᓇᓕᑐᖃᕐᓄᑦ, ᐃᓄᓐᓄᑦ Métis-ᓚᔭᐅᔪᓄᓪᓗ 
ᓄᓇᕕᒻᒥ ᖃᓄᐃᖕᖏᓯᐊᕐᓂᓕᕆᕕᓐᓂ ᐱᓇᓱᖃᑎᒌᕝᕕᐅᔪᓂ ᓇᓗᓀᕐᑕᐅᓯᒪᔪᓄᑦ. 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ 
ᓄᓇᓕᓐᓃᑐᓂᑦ ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

ᐱᓯᒪᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 

